
Kicaguan ta rematjumagan a saliman

nu mangetjez aken i tjumag, pakasangas aken a palimasudj ta
rematjumagan a saliman. aza i pulaulangan a namaqudruqudr, aza semuap
tai kasintan a cemel, aza semudrasi ta vinaivai a nia itung; nu maka cipilj
anga, ku penangapangalj a pasazua tua nia men a taramacidjicidjilj a
papuitungan.

izua ka makatalj, namasu cacayingan a ku itung, tuluwan aken ni kina
tua kemuda pucacaingan. nu patagilj patjevuta ta kala kata djawum(ljigim),
tjasi padjuredjur ta djawum (ljigim) azua kala, aicua sikudan mavanazua
patalayip aya, nu makapatalayip anga ki venucung ta kala, sa makayanga
cemagis ta cacayingan.

nu masusaliman ti kina, patideq a malang ta kinacalisianan a lalang.

talidulidu aken tjai kina nu malang tua kinacalisianan, aza vincikan mavana

pinaruvulung. kumaya tu nguag aravc? samalji a ken! sa ku kivadagi ti kina,

kimakaya tuluan aken? masilevan ti kina a nanguaq aya! gata izua

kusitjumalj tja nu sun, aicua vinecikan izua namasan patarevan, peniliq itjen

ta sikadjaljemedjeman nua tja nasi a vecik, ika tjen a penumaya a venecik
tua tja vinarungan, izua tja papagalayan tua tja mazazangiljan tua tja

kakudan, aya ti kina uta. u! manukemuda aya ken. sika aza ku cacavu,

mavan nu ku kinicaguanan tjai Kina.

izua tu maljian a gadav, napagayam aken a seman zinalja ta vaqu, aza
vagu nu minatuk anga siyalap ta civan, satja driudriuren a gemalju a
pipariyuk, tu ika maganglic katu maljekuya tja kinsa.

makaya tja pataud tua puk, makaya tja pakesan tua samag tua
rindraridr, nu makesanga maljian a saluman! matu kikemuda satja kani ai
sauniuni! ini ini galjuanan! maya mapurepur aya ti vuvu, nu semusu itjen ta
sicuayan a kakudan, namalingulingulj itjen tua pairuk a tacekeljan nu
keman. nu kemizing masiag a semugayav ta zuma, amin i gayav tja nu sun a
tja kizingen, aya ti vuvu; katua tja pisangasen a pagilad a vavuluvulungan a

pitua tja kakudan.

